
Kraftmuseet – Norsk vasskraft- og industristadmuseum, er ei stifting  med eigne vedtekter 

og styre. Museet har hovudkontor i Naustbakken 7 i Tyssedal, og har arenaer og publikums-

tilbod både i Tyssedal og Odda.  

Museet vart stifta 9. desember 1988 som Odda Industristadmuseum. Stiftinga vart utvida i 

år 2000 og skifta namn til Norsk Vasskraft- og Industristadmuseum. Etter museumsreforma, 

fekk museet i 2003 status som konsolidert museum, og eit tematisk ansvarsmuseum. I 2018 

bytte museet namn til Kraftmuseet - Norsk vasskraft- og industristadmuseum. Gjennom å 

vera ein del av NVE si museumsordning, har Kraftmuseet konkrete oppgåver på nasjonalt 

plan. 

Følgjande verksemder, institusjonar og organisasjonar er stiftarar av Kraftmuseet: 

Odda Kommune, Odda Smelteverk AS (nedlagd 2003), Norzink as (no: Boliden Odda AS), K/S 

Ilmenittsmelteverket (no: Tizir Titanium & Iron AS), AS Tyssefaldene, Odda og omland fag-

lige samorganisasjon (no: LO i Indre Hardanger), BKK, Bjølvefossen ASA (no: Elkem Bjølve-

fossen AS), DNN Industrier AS, E-CO Vannkraft AS, Eidfjord kommune, Norsk elektriker- og 

kraftstasjonsforbund (no: EL & IT Forbundet), Energibedriftenes Landsforening (no: Energi 

Norge), E-verkenes fagforening Vestlandet, Haugaland Kraft AS, Hardanger og Voss region-

råd (no: Hardangerrådet), Herdlandsfoss Kraftverk (no: overført til BKK), Hydro Energi Røl-

dal-Suldal, Indre Hardanger Kraftlag (no: Hardanger Energi AS), Kvinnherad Energi AS, Le-

derne, Landsorganisasjonen i Noreg, Norsk Institutt for vannforskning (NIVA), NHO Horda-

land, Norsk Arbeidsmandsforbund, Norges vassdrags- og energidirektorat (NVE), Norsk kje-

misk industriarbeiderforbund (no: Industri Energi), Norges Ingeniør og Teknologorganisasjon 

(NITO), Norske Sivilingeniørers Foreining (no: Tekna), Odda Energi AS, Prosessindustriens 

landsforening (no: Norsk Industri), Statkraft Energi AS, Sunnhordland Kraftlag AS, Ullensvang 

herad. 

 

Museet arbeider etter følgjande føremålsparagraf vedteken av stiftarane 11. april 2000: 

Museet skal samla inn og dokumentera, sikra, driva forsking og formidla historie knytt til 

elvar og vatn, vasskraftproduksjon, elektrisitet, kraftkrevjande industri og industristaden.  

Det er eit overordna mål å syna mennesket i høve til heim, arbeidsplass, samfunn og na-

tur. Museet skal vekkja interesse for og samla materiale om vasskraftproduksjon og kraft-

krevjande industri sine verknader på samfunnet: Teknisk, økonomisk, sosialt, politisk, kul-

turelt og miljømessig, gjennom formidling og undervisning, mellom anna knytt til muse-

umsanlegget i Folgefonngata. 

Museet har som mål å bli eit nasjonalt senter for kunnskap og rådgjeving om norsk vass-

krafthistorie, og historie knytt til kraftkrevjande industri og samfunnet ikring. Museet har 

òg som mål å bevara, forvalta og formidla kunnskap om det nasjonale kulturminnet Tys-

sedal Kraftanlegg (Tysso I). 

 

 

 

Framsida: Tysso 1 under moteshow i april. Foto: Kraftmuseet 

1. Organisasjonen 
 

 

Direktør   Knut Markhus 

Administrasjonsleiar  Mette Haraldsen 

Avdelingsleiarar Svein Jåstad 

   Åsne Dolve Meyer 

Styret   Rolf Nesheim, styreleiar (Hordaland fylkeskommune) 

   Toralv Mikkelsen, nestleiar (Odda kommune) 

   Torill Selsvold Nyborg (styreoppnemnt) til 17. september 2018 

Trude H. Letnes (styreoppnemnt) frå 17. september 2018 

   Tore M. Sellæg (Norsk Industri)  

   Hans Henrik Haukaas (Statkraft) 

   Margit Aga Jordal (LO i indre Hardanger) 

   Bjørn Seim (Museumslaget) 

   Svein Jåstad (tilsette sin representant) 

   Observatør Brigt Olav Samdal (NVE) 

Revisor   Odda Revisjon AS/ v statsaut. revisor Nils Magnus Berge 

 

Styret hadde 4 ordinære styremøte i 2018 og handsama i alt 31 saker.  

 

Ved Kraftmuseet vart det i 2018 utført 16,2 årsverk, i tillegg kjem frivillig innsats som er stipulert til 

0,5 årsverk. I 18 faste stillingar vart det utført 15,3 årsverk ved Kraftmuseet. Tilsette på engasjement, 

korttidstilsette og sysselsette utførte 0,9 årsverk, gjennomført av i alt 6 personar.  

 

Kraftmuseet arbeider for likestilling mellom kjønna - organisatorisk, sosialt og lønsmessig. Fordelinga 

av menn og kvinner mellom dei fast tilsette er 9 menn og 9 kvinner. Direktør er mann, dei to avde-

lingsleiarane er ein mann og to kvinner. Kvinneandelen i styret er 25 %. 

 

Kraftmuseet hadde i 2018 eit sjukefråvær på 4,27 % mot 4,5% i 2017 . Langtidssjukefråværet var på 

3,1 % mot 2,8% i 2017. Korttidssjukefråværet gjekk frå 1,7 % i 2017 til 1,18 % i 2018. Vi hadde ingen 

arbeidsulukker. Kraftmuseet er ei IA-verksemd. 

 

Kraftmuseet er medlem av Bedriftshelse 1. Verksemda forureinar ikkje det ytre miljøet. 

 

Museet samarbeider med ei rekkje aktørar, som NVE, Odda kommune, Riksantikvaren, Hordaland 

Fylkeskommune, Statkraft, AS Tyssefaldene, og ulike museum. Reisemål Hardangerfjord er samar-

beidspart innan reiseliv og marknadsføring, og lokalt jobbar vi tett saman med Trolltunga Active og 

Odda turistkontor. Museet samarbeider med lokale verksemder og næringsliv, og prøver i størst 

mogleg grad å kjøpa varer og tenester lokalt. Museumslaget for Kraftmuseet er også ein viktig samar-

beidspartnar for museet. 

2. Økonomi 
 

 

Kraftmuseet sine driftsinntekter: Offentlege tilskot frå stat (Kulturdepartementet, Riksantikvaren og 

NVE), Hordaland fylkeskommune og Odda kommune, tilskot frå stiftingar o.l., sponsorinntekter og 

eigeninntekter. 

Årsrekneskapen for 2018 viser eit resultat på kr. 1 097 145. Stiftinga har pr. 31.12.2018 fri eigenkapi-

tal på kr. 2 357 250. Museet har opptent eigenkapital på kr. 5 877 829 (sjå note 11). Styret viser til 

note 15 i årsrekneskapen: Dersom netto pensjonsplikter vert balanseført, vil museet ha positiv opp-

tent eigenkapital på kr. 1 709 717. 

Overskotet skuldast nøktern økonomistyring, og styret sitt krav om styrka eigenkapital. Det er òg sett 

av kr. 681 530 på disposisjonsfond til investeringar som vil styrkja produktet, betra arbeidsmiljøet og 

på sikt føra til auke i eigeninntektene. 

Av omsetting på kr. 16 490 866, var offentleg tilskot kr. 12 866 971 og annan inntekt kr. 3 623 895. Av 

annan inntekt er kr. 1 933 905 eigeninntekter i form av billettinntekter, sal butikk, kafé og catering, 

og sal av tenester. 

Museet har positiv utvikling når det gjeld eigeninntekter, men baserer likevel drifta på offentlege til-

skot. Statsbudsjettet for 2018 opprettheldt det løftet Kraftmuseet fekk frå Kulturdepartementet for 

2017, slik at vi kan rekna med at museet no ligg fast inne på dette nivået. Frå Olje- og energideparte-

mentet fekk museet eit løft på 1 mill. gjennom NVE si museumsordning. Sektorprinsippsaka rundt til-

skot til FDV i Tyssedal kraftverk, fekk sin konklusjon medio 2018. Riksantikvaren og AS Tyssefaldene 

gjekk inn i eit spleiselag for finansiering av innvendig vedlikehald. Dette gav likevel Kraftmuseet lå-

gare tilskot enn det vi tidlegare har fått frå Riksantikvaren. Odda kommune og Hordaland fylkeskom-

mune heldt seg på same tilskotsnivå som tidlegare. 

Etter styret si meining gjev den framlagde rekneskapen og balansen eit rett bilete av stoda til stif-

tinga Kraftmuseet - Norsk vasskraft- og industristadmuseum pr. 31.12.2018. 

3. Fornying 
 

Prosess for å gje museet nytt namn fekk sin konklusjon i styremøte 18. juni, der det nye namnet vart 

vedteke til Kraftmuseet – Norsk vasskraft- og industristadmuseum. Vedtektsendring vart gjennomført 

som følgje av namneendringa. På hausten gjennomførte museet arbeid med ny grafisk profil, som var 

klar i desember. Som ein del av dette arbeidet, gjorde vi også endringar på nokre avdelings-

/arenanamn. Statkraftstova fekk nytt namn Kraftstova. Sindark fekk nytt namn Industriarkivet. Odda 

vitensenter fekk nytt namn KraftLaben. 

 

Dei tilsette har fått auka kompetansen gjennom deltaking på ei rekkje kurs og seminar, både i Noreg 

og utlandet. Tilsette ved Kraftmuseet har også bidrege som innleiarar, noko som byggjer den faglege 

tyngda vår og gjer museet sin ekspertise ettertrakta. Museet fekk styrka kompetansen innan formid-

ling/museumspedagogikk ved tilsetting av leiar for dokumentasjons- og formidlingsavdelinga og leiar 

for vitensenteret/undervisingsleiar. Dette skjedde i samband med at museet omorganisert frå tre til 

to fagavdelingar, ved å samla formidling og dokumentasjon/samling/forsking. Samarbeidet i NVE si 

museumsordning er kompetansebyggande, og styrkar museet sitt faglege nettverk. Auka økonomi i 

dette samarbeidet, har gjeve større samarbeid og fyldigare resultat i 2018 enn tidlegare. Innan orga-

nisasjonsutvikling var personalturen til Telemark i september nyttig, både sosialt og fagleg. 

 

Kraftmuseet framstår som ein stadig meir attraktiv kompetansearbeidsplass. Sterk søknad til utlyste 

stillingar er eit teikn på det, og vi opplever at museet sitt arbeid får aukande respekt både lokalt og 

nasjonalt. Framleis satsing på Lilletopp som bemanna arena, styrkjer museet sin attraksjonsverdi.  

 

Forhandlingane med AS Tyssefaldene om Tyssedal kraftverk vart avslutta i møte mellom partane 31. 

mai, der konklusjon var at det ikkje var grunnlag for vidare forhandlingar på grunn av avstanden mel-

lom partane i spørsmålet om storleik på «medgift». Begge partar var samde om at den lange for-

handlingsprosessen hadde vore lærerik og nyttig. 

 

 
Frå arbeidet med ny grafisk profil saman med firmaet Knowit. Illustrasjon: Knowit 

Museet arbeidde vidare ut frå ein stadig tydelegare strategi om å auka museet sin aktivitet i Odda 

sentrum. Det er aktuelt å flytta administrasjon til Odda saman med utviding av publikumstilboda våre 

der. Vi gjekk i dialog med Odda kommune om Lindehuset, der museet gav tilbod om å ta kulturhus-

prosjektet i bygget vidare, i ein kombinasjon med etablering av museumsfunksjonar. Ved årets slutt 

var museet kome til semje med kommunen om å inngå ein tjue års leigeavtale for Lindehuset. 

 

Industriarkivet har særleg hatt eitt stort prosjekt i 2018: Boliden-arkivet. Prosjektet har fått godt til-

slag på prosjektfinansieringa, og vil gå over fleire år. Gjennomføringa kom i gang i løpet av 2018, og 

har ført til ein fornya og god kontakt med Boliden AS. Prosjektet styrkar Industriarkivet sin posisjon 

med tanke på auka bemanning. 

 

Arbeid med ei kraftig fornying av KraftLaben vart sett i gang etter at ny leiar kom på plass. Ein del 

prosjektmidlar kom inn i løpet av 2018, og arbeidet med dette held fram. Noko fysisk arbeid vart sett 

i gang, både på bygg/interiør og installasjonar. 

 

Kraftmuseet hadde eit aktivt år på nasjonalt nivå, særleg gjennom NVE-samarbeidet der gjennom-

føringa av Alta-utstillinga og den nasjonale konferansen Dokiver2018 i kraftstasjonen var høgde-

punkt. NVE si museumsordning har i seg ein del av dei positive elementa ein kan få ved ei museums-

konsolidering, utan at samarbeidsmusea blir slått saman til éin organisasjon.  

 

 
 

Gjennom 2018 kom det signal, m.a. frå Kulturdepartementet, om at det kan bli aktuelt med ein ny 

runde museumskonsolideringar. Det kom òg signal, m.a. frå Hordaland fylkeskommune, om at dette 

helst er aktuelt for museum som sjølv ynskjer ei slik endring. Kraftmuseet avgrensa i 2018 sin aktivi-

tet på området til å ha samtalar med Kvam herad og Hordaland fylkeskommune om å innlemma Ålvik 

industriarbeidarmuseum i Kraftmuseet. Prosessen hadde ei positiv utvikling, og held fram. 

 

Museet sin strategiplan hadde virketid 2014-2017. På grunn av den uavklarte situasjonen rundt even-

tuell overtaking av Tyssedal kraftverk, avventa vi prosess med ny plan, og utvida strategiplanen si vir-

ketid til ut 2018. Hausten 2018 sette vi i gang arbeid med strategiplan for 2019-2024. Denne skal ved-

takast i juni 2019. 

Frå opninga av utstillinga 

«Kampen om Alta». Foto: 

Kraftmuseet 

4. Forvalting 

Kraftmuseet forvaltar mange viktige materielle kulturminne, i Tyssedal kraftverk, bygg på Smelte-

verkstomta og arbeidarbustadene i Folgefonngata som dei mest framståande. Per 31.12.2018 eigde 

vi eller hadde ansvar for 24 bygg, 1 freda fartøy, 12.000 registrerte gjenstandar, fleire hundre inter-

vju, vel 130 kulturhistoriske filmar, kring 135.000 fotografi og ei biblioteksamling med ca. 4.300 ob-

jekt. I tillegg har museet ei samling av 270 privatarkiv. Kraftmuseet har registrert 17 arkiv i ASTA i lø-

pet av 2018, der ferdigstillinga av arkivet til Odda smelteverk (460 hyllemeter) var ein milepåle.  

I 2018 hadde museet prioritet å arbeida med museet sitt planverk. Sikringsplan og forskingsplan vart 

oppgraderte, og vi la stor innsats i å laga ny samlingsplan. I tillegg starta vi arbeidet med prosjektet vi 

kallar «ROS-analyse med brannvernplan – komplettering av sikringsplan», som vi fekk finansiert gjen-

nom sikringsmidlar frå Norsk kulturråd.  

 

 
Sikringsarbeid og HMS har prioritet. Her frå brannvernrunde i 2018. Foto: Kraftmuseet  

 

Forvalting, drift og vedlikehald av Tyssedal kraftanlegg vart i 2018 handtert innanfor noko trongare 

rammer enn før sektorprinsippet slo inn. Vi har likevel greidd å ikkje koma på defensiven i høve for-

fall. Det nye universelt utforma toalettet i nord vart gjort ferdig og teke i bruk i 2018. På smelteverks-

tomta i Odda har vi prioritert arbeid på Bygg 026, og er nesten ferdig med istandsettinga der. 

 

Industriarkivet sitt arbeid med privatarkiv har hatt betydeleg framgang, særleg gjennom prosjektet 

Boliden-arkivet, men òg andre oppgåver. Aktiviteten med privatarkiv er krevjande sidan privatarkiv 

ikkje har same lovvern som offentlege arkiv. Museet har eit kontinuerleg engasjement på nasjonalt 

nivå for å betra vilkåra for privatarkiv.    

 

Det var i 2018 god kontinuitet i arbeidet med å gjera samlingane tilgjengelege for publikum, m.a. 

gjennom digitalisering på plattformar som digitaltmuseum.no, på nettsida vår og på Facebook. I NVE 

si museumsordning starta vi førebuingane til arbeid med ein ny digital plattform for vår felles tema-

tikk. Dette er eit prosjekt som vil få stor vekt framover. Fotoarbeidet ved museet var betydeleg i 

2018, både med omsyn til innsamling, sikring og ny fotografering/filming.  

 

Vi sette høgare trykk på arbeidet med å få på plass nytt gjenstandslager/magasin med arbeidsrom og 

visingsfunksjon i Bygg 026 på smelteverkstomta, og ventar på svar på søknad om økonomisk støtte. 

 

 
Skisse av det omsøkte lager/magasinprosjektet i Bygg 026 

 

 

Samarbeidet vårt i NVE si museumsordning grip inn i fleire deler av museumsarbeidet. Hovudaktivite-

tar i 2018:  

- Deltaking i FoU-prosjektet Dokumentasjon av sektorens kulturminner, der konferansen Doki-

ver2018 i Tyssedal markerte slutten på prosjektet. 

- Deltaking i FoU forprosjekt «Kraftverk; arkitektur, funksjon og teknologi». 

- Deltaking i formidlingsprosjekt om Alta-utbygginga, med produksjon av fysisk og digital utstil-
ling. 

- Kartlegging av behovet for samling av kulturdata og drift av nettstadenwww.vasskrafta.no 

- Periodisk vedlikehald i Tyssedal kraftverk 

 

Når det gjeld immateriell kulturarv, har Odda vidaregåande skule si landslinje i vg2 smedfag framleis 

god drift i smia vår i Bygg 026. I tillegg bidreg museet til den immaterielle kulturarven mellom anna 

ved å halda i hevd tradisjonelt handverk i vedlikehald og restaurering av anlegga våre. 

5. Formidling 
 

Formidlingsarbeidet retta mot publikum var aktivt og variert i 2018. Samtidig prioriterte vi å bruka 

ressursar på ny formidlingsplan, som framleis er under arbeid. Vi utførte òg andre langsiktige tiltak, 

som å justera undervisingsopplegget opp mot nye læreplanar og oppretta nærare samarbeid med 

skulane i regionen. Oppgradering av KraftLaben er òg eit arbeid som vil gje resultat over tid. 

Det totale besøkstalet gjekk nok ein gong opp, frå 22 245 i 2017 til 22 874 i 2018. Dette skjedde på 

trass av at vi hadde ein uvanleg tørr og varm sommar, som jamt over hemma museumsbesøket i lan-

det. Kraftmuseet merka òg dette. Dei få dagane det regna, såg me ein markant auke av besøkande i 

kraftstasjonen.  

    Besøkstal  

 

 

 

 

 

 

 

 

Museet hadde òg merkbart fleire betalande gjester enn tidlegare. Vi 8 619 betalande i 2018, mot 

8090 i 2017. Også på andre vis la kvar og ein igjen meir pengar. Sal av varer i butikken, billettinntek-

ter og utleige både med og utan servering utgjorde i 2018 ca. 803 000 NOK, om lag 100 000 NOK meir 

enn i 2017. Særleg auka utleige av lokale med servering, med 177 000 i 2018, mot 135 000 i 2017.  

 

Vi har stadig oftare middagar i kraftstasjonen. Her feirar Odda kommune og NVE ferdigstillinga av sikringa av 

Opo i 2018. Foto: Kraftmuseet 

  
2016 2017 2018 

Barn Vaksne Barn Vaksne Barn Vaksne 

Tyssedal 1 704 8 568 2 186 12 606 2 854 13 943 

KraftLaben (Vitensenteret) 4 902 3 257 3 238 2 637 3 813 2 301 

Andre 375 2 510 270 1 308 529 2 288 

SUM 6 981 14 335 5 694 16 551 7 196 15 678 

Totalt 21 316 22 245 22 874 

Den arenaen vår som hadde direkte positiv effekt av finværet på sommaren, var Lilletopp. Men når 

besøkstalet gjekk monaleg opp her, skuldast det òg målretta marknadsføring og at tilbodet byrja å 

setja seg. Dette var sesong nummer to med kafé og omvisingstilbod kvar dag på Lilletopp. Vi hadde 

ein auke i førehandsbestilte grupper som gjekk til Lilletopp, og individuelle gjester.  

Fleire og fleire lokale har fått auga opp for Lilletopp dei siste åra, og dei er flinke til å henvisa turistar 

og andre vitjande dit. I tillegg får vi draghjelp frå både turistinformasjonen og Trolltunga Active. Lille-

topp har utmerka seg som eit godt kjent lågterskelalternativ til Trolltunga. 

Våren 2018 blei det inngått ein avtale, der Kraftmuseet kjøpte guidetenester på Lilletopp av Troll-

tunga Active. Fem dagar i veka i sommarsesongen var det Trolltunga Active som stod for vertskap på 

Lilletopp, mens Kraftmuseet hadde vertar der to dagar i veka. Trolltunga Active sine folk fekk god 

opplæring av Kraftmuseet. Dette var ei god ordning for begge partar, og postivt med tanke på å knyta 

band mellom museet og det lokale reiselivet. 

I juni blei ny leiar av KraftLaben tilsett, og starta med vidareutvikling av vitensenteret. Tilsettinga var 

for nær opptil sesongen til at vi merka det på besøkstalet i vekedagane i sommar, men sidan vi hadde 

fleire barnehagar og skuleklasser utanom sesongen er besøkstalet litt høgare enn året før. Vi har òg 

fått inn ein god del midlar til vidareutvikling av KraftLaben, og arbeidet med oppgradering blei starta 

hausten 2018.  

 

   
Stappfullt i KraftLaben i potetferietilbod for born og arrangementet Skål Odda! for vaksne. Foto: Kraftmuseet 

 

Vi hadde noko færre undervisingsopplegg i 2018 enn året før, men gjennomførte mellom anna 

«Borna på Bakke», «Røyrgatelangs», «Tysso III» og ikkje minst det omfattande «Smartare energi». 

Det generelle undervisingsopplegget i museet gjekk gjennom ei oppgradering i 2018. Vi gjekk også 

inn i samarbeidet Museumslosen, som presenterer skuleopplegg gjennom nettsida www.mulo.no . 

Med dette har vi lagt eit godt grunnlag for vekst framover. 

Sjølv om vi har lagt ressursar i å utvikla arenaer som KraftLaben og Lilletopp, er det kraftstasjonen i 

Tyssedal som er det viktigaste formidlingsobjektet vårt. Introduksjon gjennom bildespelet «Industrie-

ventyret» med omvising i kraftstasjonen etterpå, er eit godt og slitesterkt opplegg. Også i 2018 var 

dette sjølve kjerneproduktet til museet når det gjeld formidling. 

Det at vi fekk ferdig det universelt utforma publikumstoalettet nord i turbinhallen, var med på å gjera 

kraftstasjonen meir anvendeleg til arrangement. Her var det ei positiv utvikling i 2018, der me òg er-

farte at lokale bedrifter og kommunen i aukande grad ynskjer å bruka det storslagne lokalet. Av store 

arrangement i kraftstasjonen i 2018, der museet ikkje var arrangør, kan vi nemna: Hydrogensympo-

siet, Odda kommune/NVE sin gallamiddag ved opninga av Opo-prosjektet, konsert under Hardanger 

musikkfest, næringsmøte i samband med Litteratursymposiet, Tyssedalkoret sin julekonsert. 

 

  

Kraftstasjonen er allsidig. Til venstre frå Hydrogensymposiet, til høgre frå moteshow. Foto: Kraftmuseet 

 

Kraftmuseet arrangerte sjølv mange vellukka hendingar, både i kraftstasjonen og på andre arenaer. 

Variasjonen var stor, frå moteshow i kraftstasjonen med 300 i publikum, til AdUndas-konsert i for-

delingsbassenget på Lilletopp med gode 50 frammøtte. Den nasjonale konferansen DOKIVER2018 var 

eit stort løft, som vi tok saman med NVE. Opninga av Alta-utstillinga, og Fosse-arrangementet knytt 

til naturvernproblematikk i Skjeggedal, var gode arrangement som begge handla om dilemmaet mel-

lom vern og utbygging. M/Y Tysso hadde eit bra aktiv år, med deltaking både på Hardanger trebåtfes-

tival, Hardanger musikkfest, Wings&Wheels og Fjordsteam i Bergen. 

Museumslaget heldt oppe sitt jamne og stødige arbeid gjennom 2018, med utgjeving av publikasjo-

nen Liv&Rør – og vellukka i juleverkstad i Folgefonngata som høgdepunkt. 

Vi laga ingen nye utstillingar i 2018, bortsett frå utstillinga «Kampen om Alta» som var samarbeids-

prosjekt i NVE si museumsordning. Fleire av vandreutstillingane våre var i verksemd gjennom året. 

Vi hadde auka besøk på digitale arenaer, og godt engasjement i sosiale medium, særleg på Facebook-

sidene til museet og KraftLaben. Google er den plattforma dei fleste besøkande finn oss på, og treffa 

på Google er større enn åra før.  

2018 var på det jamne når det gjeld medieoppslag. Lokalt hadde vi svært god dekning av både Har-

danger Folkeblad og Radio Folgefonn. Noko redaksjonell omtale var det òg i andre aviser i regionen, 

og i fagtidsskrift. Vi hadde besøk av enkelte internasjonale journalistar/filmteam, med uvisst resul-

tat/effekt. Å koma inn i nasjonale medium som NRK og TV2 er i noko grad bestemt av tilfeldigheiter, 

og vi hadde ikkje lukka med oss i 2018. Fleire av formidlingstiltaka vi sette i gang i 2018, har potensial 

til å gje god mediedekning i tida framover. 

6. Forsking 
 

Kraftmuseet hadde aktiv kunnskapsproduksjon i 2018, i tråd med museet sin forskingsplan. Framleis 

har ikkje museet tilsette med forskingskompetanse, men styrka likevel kompetansen med å tilsetja to 

personar med høgare utdanning (leiar for dokumentasjon og formidling, og museumspedagog/leiar 

for KraftLaben) og med at direktør fekk godkjenning som NMF-konservator. 

 

Gjennom 2018 hadde museet tre forskingsprosjekt gåande:  

 

- Den tidlege industrireisinga i Odda, i samarbeid med Uni Research Rokkansenteret. Fagfelle-

vurdert artikkel vart på slutten av året send til Historisk tidsskrift for publisering der. 

- Kraftverksarkitektur, funksjon og teknologi. Eit samarbeidsprosjekt koordinert gjennom NVE 

si museumsordning, der samarbeidspartar er Kraftmuseet, NVE, Hordaland fylkeskommune 

og Telemark fylkeskommune. Dette er planlagt å ta vidare som eit hovudprosjekt. 

- Den nordiske velferdsmodellen, eit nettverksprosjekt i Nasjonalt nettverk for teknologi- og 

industrihistorie. Konkret arbeid vart ikkje sett i gang frå Kraftmuseet si side i 2018, men vi var 

på planleggingssamling og førebudde prosjektet. 

 

I tillegg vart museet saman med NVE, via Norsk forskningsråd, invitert inn i forskingsprosjektet 

HYscapes koordinert frå Politecnico di Torino, og vil stå som partner i søknad på Horizon2020-midlar. 

 

I tillegg har Kraftmuseet levert ei rekkje artiklar i ulike publikasjonar. I 2018 hadde vi på trykk desse 

populærvitskaplege artiklane: 

 

- Eit iskaldt pionerprosjekt. Forfattar Marit 

B. Mannsåker/Kraftmuseet. Art. i Anleggs-

magasinet, 2018. 

- Kraftkrevjande psykiatri. Forfattar Åsne 

Dolve Meyer/Kraftmuseet. Art. i Anleggs-

magasinet, 2018. 

- Farefull anleggstid for fliseguten Rasmus. 

Forfattar Knut Markhus/Kraftmuseet. Ar-

tikkel i Årboka Hardanger, Hardanger His-

torielag 2018.  

 

I tillegg utførte vi kontinuerleg kunnskapsproduk-

sjon til våre eigne formidlingsopplegg  og heimesi-

der/Facebook, og dokumentasjonsavdelinga 

hadde rekvisisjonar frå publikum frå mellom anna 

arkiv og fotosamling. Dokumentasjonsprosjekta 

våre er viktige bidrag til forsking og kunnskapspro-

duksjon. I 2018 sluttførte vi prosjektet om Maur-

anger kraftverk, for Statkraft. 

7. Oppsummering 
 

 

2018 var eit innhaldsrikt år for Kraftmuseet, med høgt aktivitetsnivå i heile organisasjonen. Vi fekk eit 

godt resultat både i produksjon, besøkstal og økonomi, og brukte samtidig ein heil del ressursar på 

arbeid som først og fremst vil bera frukter over tid. Vi laga solide, langsiktige plandokument, starta 

framtidsretta oppgradering i KraftLaben og la grunnlag for vekst i museet gjennom vår nye posisjon i 

Lindehuset. Kanskje det viktigaste er at vi gjennom nytt namn og ny grafisk profil fekk reiskapar til å 

gjera museet meir tydeleg og betre kjent. 

 

 

 

Odda 25. februar 2019 

